
SIARAN MEDIA 
 

KPKT PERKASA PEMBANGUNAN PENDIDIKAN, 

BERI MANFAAT KEPADA HAMPIR 2 RIBU PELAJAR SEKOLAH 

 

TELUK INTAN, 25 September 2026 – Kementerian Perumahan dan Kerajaan 

Tempatan (KPKT) terus memperkasa pembangunan modal insan menerusi Program 

Nekad Kecemerlangan MADANI (NKM) @Teluk Intan 2026 dan  Program Sekolah 

Angkat MADANI 2026 yang memberi manfaat kepada hampir 2 ribu pelajar termasuk 

1,300 calon peperiksaan SPM dan STPM tahun ini. 
 
Menteri Perumahan dan Kerajaan Tempatan merangkap Ahli Parlimen Teluk Intan YB 

Nga Kor Ming, berkata inisiatif ini mencerminkan pendekatan Kerajaan dalam memastikan 

usaha meningkatkan kesejahteraan rakyat turut memberi perhatian kepada 

pembangunan pendidikan generasi muda. 
 
“Pendidikan merupakan antara asas penting dalam membina masa depan generasi 

muda. Melalui program ini, kita bukan sahaja membawa perkhidmatan Kerajaan lebih 

dekat kepada masyarakat, malah memberi sokongan kepada anak-anak kita untuk 

meningkatkan potensi dan mencapai kecemerlangan dalam pendidikan,” katanya ketika 

merasmikan program Program Santuni MADANI, NKM@Teluk Intan 2026 yang 

berlangsung di SMK Horley Methodist, Teluk Intan hari ini. 

Dilaksanakan di bawah inisiatif Program Santuni MADANI, NKM@Teluk Intan 2026, 

program ini memberi tumpuan kepada pendidikan dan pembangunan modal insan 

melalui tiga (3) komponen utama, iaitu: 

I. Karnival Santuni MADANI Teluk Intan 

Karnival Santuni MADANI Teluk Intan menghimpunkan pelajar, ibu bapa, institusi 

pendidikan, agensi Kerajaan dan rakan strategik menerusi pelbagai pengisian 

termasuk ceramah motivasi, Jualan MADANI, reruai perkhidmatan Kerajaan serta 

pameran peluang pendidikan dan pengajian tinggi. 

II. Program Kecemerlangan Akademik 2026 

Program selama enam (6) minggu, mulai 7 September hingga 15 Oktober 2026, memberi 

manfaat kepada 1,310 calon peperiksaan, terdiri daripada 1,144 calon Sijil Pelajaran 

Malaysia (SPM) dan 166 calon Sijil Tinggi Persekolahan Malaysia (STPM) daripada 12 

buah sekolah di daerah Hilir Perak. 

Berteraskan konsep “pecutan akhir”, program ini memberi fokus kepada bimbingan 

akademik, teknik menjawab soalan serta strategi menghadapi peperiksaan dengan 

bimbingan tenaga pengajar berpengalaman. 



2 / 2  

III. Program Anak Angkat YB Menteri KPKT 2026 

Program ini melibatkan 100 pelajar terpilih daripada keluarga B40 di Parlimen Teluk 

Intan yang akan menerima bimbingan sahsiah dan motivasi secara berterusan bagi 

membantu meningkatkan potensi diri, membina keyakinan serta mendorong mereka 

melanjutkan pendidikan ke peringkat lebih tinggi. 

Pada program tersebut, KPKT turut menyempurnakan Program Sekolah Angkat 

MADANI 2026 menerusi penyerahan Projek Menaik Taraf Anjung Digital SMK Horley 

Methodist bernilai RM100,000 di bawah yang diterajui Ketua Pengarah Jabatan 

Pengurusan Sisa Pepejal Negara (JPSPN), yang melibatkan penyediaan peralatan 

pembelajaran digital moden bagi menyokong keperluan pendidikan berasaskan teknologi. 
 
Selain itu, Pejabat Ahli Parlimen Teluk Intan dan Pejabat Dewan Undangan Negeri Pasir 

Damar turut menyumbang RM120,000 bagi tujuan baik pulih beberapa fasiliti dan 

kemudahan di SMK Horley Methodist.  
 
Beliau turut menyampaikan sumbangan kepada semua 600 para pelajar sekolah tersebut 

sebanyak RM200.00 setiap seorang, dengan peruntukan berjumlah RM120,000, bagi  

meringakan beban para pelajar memperoleh bahan pembelajaran 
 
Pelaksanaan program ini merupakan hasil kerjasama strategik KPKT bersama Pejabat 

Daerah dan Tanah Hilir Perak, Majlis Perbandaran Teluk Intan (MPTI), Pejabat 

Pendidikan Daerah Hilir Perak serta pelbagai agensi Kerajaan Persekutuan dan Negeri. 
 
“KPKT kekal komited dalam memperkukuh kesejahteraan komuniti melalui pendekatan 

yang inklusif dan berimpak, termasuk menyokong pembangunan pendidikan dan modal 

insan selaras dengan aspirasi Malaysia MADANI,” tambah beliau. 
 
Turut hadir pada majlis perasmian program tersebut ialah Timbalan Ketua Setiausaha 

Perumahan dan Kesejahteraan Komuniti, YBrs. Tuan Hj. Zulkeflee bin Sulaiman; Pegawai 

Daerah Hilir Perak, Puan Mufidah binti Mahfodz; Yang Dipertua Majlis Perbandaran Teluk 

Intan, Tuan Mohd Faizal bin Md Kasim; Timbalan Pegawai Pendidikan Daerah Hilir Perak,  

Tuan Mohd Fadhli bin Mohamad Yusuf; Pengetua Sekolah Menengah Kebangsaan 

Horley Methodist, Tuan Roslan bin Sulaiman; Ketua Pengarah Jabatan Pengurusan Sisa 

Pepejal Negara (JPSPN), YBhg. Dato’ Ir. Ts. Gs. Dr. Mohd Azhar bin Abd Hamid, Ketua 

Pegawai Eksekutif PR1MA Corporation Malaysia (PR1MA), YBrs. Tuan Ts. Brian 

Iskandar; Ahli Dewan Undangan Negeri Pasir Bedamar, YB Tuan Wuu Kah Leong serta 

ketua-ketua jabatan dan wakil agensi Kerajaan Persekutuan dan Kerajaan Negeri Perak. 
 
#MalaysiaMADANI 
#Kesejahteraan 
#StrongerTogether 
#DemiPertiwi 
#UnityInDiversity 
#RancakkanMADANI 
 

Kementerian Perumahan dan Kerajaan Tempatan (KPKT) terdiri daripada lapan (8) Jabatan/agensi kerajaan iaitu 1.Jabatan Bomba dan Penyelamat Malaysia, 2. Jabatan Perumahan Negara, 3. 
Jabatan Kerajaan Tempatan, 4. Jabatan Pengurusan Sisa Pepejal Negara, 5. PLANMalaysia, 6. Jabatan Landskap Negara, 7. Tribunal Perumahan dan Pengurusan Strata dan 8. Institut Latihan 
Perumahan dan Kerajaan Tempatan. Agensi lain di bawah KPKT ialah Solid Waste Corporation Malaysia (SWCorp), Urbanice Malaysia, Syarikat Perumahan Negara Berhad (SPNB) dan Perbadanan 
PR1MA Malaysia (PR1MA). 

